
እ.ኤ.አ ከማርች 1-10/2023 የነበረው የአየር ሁኔታ ግምገማ 
 

ባለፉት አስር ቀናት የበልግ ዝናብ ተጠቃሚ በሆኑት የሀገሪቱ አካባቢዎች ላይ የተስፋፋና 

የተጠናከረ የደመና ክምችት ነበራቸው፡፡ በዚሁ መሰረትም በሰሜን ምስራቅ፣ በመካከለኛው እና 

በምስራቅ የሀገሪቱ ሥፍራዎች ላይ አልፎ አልፎ ባሉት ቀናት ከቀላል እስከ መከካከለኛ መጠን ያለው 

ዝናብ የተስተዋለባቸው ሲሆን፤ በአንዳንድ ሥፍራዎች ላይ ደግሞ ከባድ ዝናብ ተመዝግቧል። ከባድ 

ዝናብ ከተመዘገበባቸው ሥፍራዎች ለመጥቀስ ያህል አዲስ አበባ ቦሌ 51.0፣ አዲስ አበባ ጥቁር አንበሳ 

37.0፣ ድሬዳዋ 47.0፣ መተሃራ 39.1፣ አደሌ 33.6፣ አምቦ 49.0፣ ባቲ 34.5፣ በደሌ 43.2፣ ደምቢ ዶሎ 

38.6 እና መሃል ሜዳ 35.8 በሚ.ሜ ይገኙበታል፡፡ በሌላ በኩል በልግ ዋናኛ ዝናብ ተጠቃሚ በሆኑት 

የደቡብ እና የደቡብ ምስራቅ አካባቢዎች ላይ የደመና ሽፋን ጨምሮ ተስተውሏል፡፡ 

    በሌላ በኩል የቀኑ ከፍተኛ የሙቀት መጠን በሀገሪቱ ቆላማ አካባቢዎች ላይ ማለትም በምዕራብ 

እና በደቡብ ምዕራብ፣ በሰሜን ምስራቅ፣ በደቡብ ምሥራቅ እና በደቡብ የሀገሪቱ ዳርቻዎች ላይ 

በአብዛኛዎቹ ቀናት ላይ ከ35 ዲ.ሴ በላይ ሆኖ የተመዘገበ ሲሆን፤ በጥቂት አከባቢዎች ላይ ደግሞ 

ከ40 ዲ.ሴ በላይ የተመዘገበባቸውን ሥፍራዎች ለመጥቀስም በጎዴ 41.6፣ 41.4፣ 42.0 እና 42.2፣ 

በአቦቦ 40.2፣ 41.2 እና 42፣ በጋምቤላ 41.6፣ 41.8 እና 43.8 ፣ በፉኝዶ 41.0፣ 42.5 እና 43.5፣ 43 

እንዲሁም በመተማ 40.5፣40.8፣ 41 እና  42.2 ዲ.ሴ የደረሰ የቀኑ ከፍተኛ የአየር ሙቀት መጠን 

እንደተመዘገበ የተተነተኑ የሚቲዎሮሎጂ መረጃዎች ይጠቁማሉ። 

ባለፉት አስር ቀናት የዘነበዉ የዝናብ መጠን ከቦታ ሽፋን አንፃር ሲገመገም አብዛኛው የአማራ 

ክልል ዞኖች፤ ከአፋር ዞን 3 እና 5፤ ከጋምቤላ የአኝዋክና ማጃንግ ዞኖች፤ ከኦሮሚያ የምስራቅ፣ 

የምዕራብና ቄሌም ወለጋ፣ በኢሉአባቦራ፣ ጂማ፣ ሁሉም የሸዋ ዞኖች፣ አርሲና ምዕራብ አርሲ፣ እንዲሁም 

የምስራቅና ምዕራብ ሀረርጌ፤ የደቡብ ምዕራብ ኢትዮዽያ፤ አብዛኛው የደቡብ ብሄር ብሄረሰቦችና 

ህዝቦች ክልል፣ ድሬዳዋና አዲስ አበባ ከ5-71 ሚሜ የሚደርስ ከ2-6 ቀናት ያህል ዝናብ ነበራቸዉ 

(ካርታ 1 እና 2) ፡፡ 

ባለፉት አስር ቀናት የዘነበዉ የዝናብ መጠን ከመደበኛዉ ጋር ሲነጻፀር አብዛኛው የአማራና 

የጋምቤላ ክልል ዞኖች፤ ከኦሮሚያ የምስራቅ፣ የምዕራብና ቄሌም ወለጋ፣ ኢሉአባቦራ፣ ጅማ ሁሉም 

የሸዋ ዞኖች እንዲሁም አርሲና ምዕራብ አርሲ፤ ከደቡብ ምዕራብ ኢትዮዽያ የሸካ ዞን፤ ከደቡብ ብሄር 

ብሄረሰቦችና ህዝቦች ክልል የጉራጌ፣ የሀዲያና የወላይታ ዞኖች፤ ድሬዳዋና አዲስ አበባ መደበኛና 

ከመደበኛ በላይ ዝናብ ነበራቸው (ካርታ 3) ፡፡ 

 ካርታ 1   እ.ኤ.አ ከማርች 1 እስከ 10 /2023 ድረስ የነበረው የዝናብ መጠን በሚ.ሜ 

ካርታ 2    እ.ኤ.አ ከማርች 1 እስከ 10 /2023 ድረስ ዝናብ የዘነበባቸው ቀናት ብዛት 

ካርታ 3   እ.ኤ.አ ከማርች 1 እስከ 10 /2023 ድረስ የነበረው የዝና ብመጠን 
ከመደበኛው ጋር በመቶኛ ሲነፃፀር 

 

 

              ከመደበኛ በታች            መደበኛ              ከመደበኛ በላይ

እ.ኤ.አ ከማርች 1-10/2023 የነበረው የአየር ሁኔታ በግብርናው እንቅስቃሴ ላይ 
ያሳደረው ተፅዕኖ 

  

 ባሳለፍነዉ የማርች ወር የመጀመሪዉ አስር ቀናት  በአብዛኛው የበልግ ዝናብ  ተጠቃሚ 

አካባቢዎች ላይ ከዕለት ወደ ዕለት የተሻለ የእርጥበት ሁኔታ ነበራቸው። በተለይም በሰሜን ምስራቅ፣ 

በመካከለኛው እና በምስራቅ የሀገሪቱ ሥፍራዎች ላይ ከቀላል እስከ መከካከለኛ መጠን ያለው ዝናብ 

የተስተዋለባቸው ሲሆን፤ በአንዳንድ ሥፍራዎች ላይ ደግሞ ከባድ ዝናብ ተመዝግቧል።  ይህም ሁኔታ 

በተለይም የበልግ ሰብል አብቃይ በሆኑት የሀገሪቱ አካባቢዎች ላይ የተሻለ የአፈር ውስጥ እርጥበት 

እንዲኖራቸው ያስቻለ ከመሆኑ ጋር ተያይዞ የማሳ ዝግጅት ለማድርግ እና የተለያዩ ሰብሎችን ለመዝራት 

አዎንታዊ ሚና ይኖረዋል፡፡ በተጨማሪም አስቀድመው ለተዘሩ የበልግ ወቅት ሰብሎችም ሆነ 

በአካባቢዎቹ ለሚበቅሉ ቋሚ ተክሎች እንዲሁም ለግጦሽ ሳርና ለመጠጥ ውኃ አቅርቦት በጎ ጎን ነበረው።  

እንዲሁም የረጅም ጊዜ ሰብሎችን ቀድመው ለሚዘሩ አካባቢዎች የማሳ ዝግጅት ለማድረግ አዎንታዊ 

አስተዋፅዖ ነበረዉ፡፡ በተጨማሪም ከከባድ ዝናብ ጋር ተያይዞ የተገኘው ከፍተኛ መጠን ያለው እርጥበት 

በተለይም ውኃ አጠር ለሆኑት አካባቢዎች የዝናብ ውኃን ለማሰባሰብና ለማከማቸት መልካም አጋጣሚን 

የፈጠረ ነበር። በሌላ በኩል ደግሞ በምዕራብ እና በደቡብ ምዕራብ፣ በሰሜን ምስራቅ፣ በደቡብ ምሥራቅ 

እና በደቡብ የሀገሪቱ ዳርቻዎች ላይ በአብዛኛዎቹ ቀናት ላይ ከ35 ዲ.ሴ በላይ ሆኖ የተመዘገበ ሲሆን፤ 

በጥቂት አከባቢዎች ላይ ደግሞ ከ40 ዲ.ሴ በላይ ሆኖ ተመዝግቧል። ይህም የነበረው ፀሐያማና ሞቃታማ 

የአየር ሁኔታ ከነበረው የእርጥበት እጥረት ጋር ተዳምሮ በወቅቱ አጠቃላይ የግብርና ሥራ እንቅስቃሴ 

እንዲሁም በአርብቶ አደሩ አካባቢ የእንሰሳት መኖና ውኃ አቅርቦት ላይ አሉታዊ ተፅዕኖ ነበረዉ (ካርታ 

4) ፡፡ 

ካርታ 4 እ.ኤ.አ ከማርች 1 እስከ 10/2023 ድረስ የነበረው የእርጥበት ሁኔታ 

እ.ኤ.አ ከማርች 1-10/2023 የነበረው የአየር ሁኔታ በውሃው ዘርፍ እንቅስቃሴ 
ላይ ያሳደረው ተፅዕኖ 

 

  ባሳለፍነው የማርች የመጀመሪያው አስር ቀናት የነበረው የአየር ሁኔታ በውሃው ዘርፍ እንቅስቃሴ 

ምቹ ሁኔታን የፈጠረ ነበር፡፡ በተለይም የላይኛው ኦሞ ጊቤ፣ ስምጥ ሸለቆ፣ ባሮ አኮቦ፣ የመካከለኛውና 

የአባይ ምስራቃዊው ክፍል፣ የላይኛው እና የታችኛው አዋሽ እንዲሁም በጥቂት የላይኛው ዋቤ ሸበሌ 

ተፋሰሶች ላይ ከእርጥበታማ እስከ ከፍተኛ እርጥበት የተስተዋለ ሲሆን፤ በመካከለኛው ኦሞ ጊቤ፣ ስምጥ 

ሸለቆ፣ አዋሽ፣ እንዲሁም አባይ መጠነኛ እርጥበት ነበራቸው፡፡ የተቀሩተት ተፋሰሶች በአብዛኛው ደረቅ 

እና ከፊል ደረቅ ሁኔታ ነበራችው (ካርታ 5) ፡፡ 

 

                ካርታ 5 እ.ኤ.አ ከማርች 1 እስከ 10/2023 ድረስ የነበረው የእርጥበት ሁኔታ 

እ.ኤ.አ ከማርች 11-20/2023 የሚኖረው የአየር ሁኔታ አዝማሚያ 
 

         በመደበኛ ሁኔታ ከማርች አጋማሽ በኋላ የወቅቱ ዝናብ አብዛኛውን የበልግ ዝናብ ተጠቃሚ 

አካባቢዎችን የሚሸፍን ሲሆን፤ ከዚሁ ጋር ተያይዞም የሰሜን ምሥራቅ፣ የምሥራቅ፣ የደቡብና የደቡብ 

ምሥራቅ የሀገሪቱ ክፍሎች በመጠንም ሆነ በሥርጭት የተስፋፋና የተጠናከረ ዝናብ ያገኛሉ፡፡ 

      በሚቀጥሉት አሥር ቀናት ለዝናብ መፈጠር አመቺ የሆኑ የሚቲዎሮሎጂ ገጽታዎች ቀስ በቀስ 

እየተጠናከሩ ሊሄዱ እንደሚችሉና በተለይም ዝናቡ ወደ ደቡብና የደቡብ ምስራቅ የሀገሪቱ ክፍሎች 

ላይ እየተስፋፋ እንደሚሄድ  የትንበያ መረጃዎች ይጠቁማሉ፡፡ ከዚሁ ጋር ተያይዞ በአንዳንድ የበልግ 

ዝናብ ተጠቃሚ አካባቢዎች ላይ ከቀላል እስከ መካከለኛ መጠን ያለው ዝናብ እንደሚኖርና በጥቂት 

ቦታዎችም ከባድ ዝናብ እንደሚኖር የትንበያ መረጃዎች ያሳያሉ፡፡  

     በአጠቃላይ በመጪው አሥር ቀናት ከኦሮሚያ ክልል ምዕራብና ምሥራቅ ወለጋ፣ ጅማ፣ 

ኢሉአባቦራ እና ምዕራብ ሸዋ ዞኖች፣ አርሲና ባሌ፣ ምዕራብና ምሥራቅ ሀረርጌ፣ ጉጂ፣ ቦረናና  

ሞያሌ፤ከጋምቤላ ክልል የማጃንግ ዞን፤ ከቤንሻንጉል ጉሙዝ የአሶሳና የካሚሺ ዞኖች፤ከትግራይ የደቡብ 

እና የምሥራቅ ዞኖች፤ አዲስ አበባ፤ ድሬዳዋ፤ ከአማራ ክልል ሰሜንና ደቡብ ወሎ፣ ሰሜን ሸዋ፣ዋግ 

ህምራ፣ባህር ዳር እንዲሁም ምዕራብና ምሥራቅ ጎጃም ዞኖች በተጨማሪም ጥቂት የደቡብና የሰሜን 

ጎንደር ቦታዎች፤ አብዛኛው የደቡብ ብሄር ብሄረሰቦችና ህዝቦች ክልል፤ የደቡብ ምዕራብ ኢትዮጵያ 

ክልል፤ የሲዳማ ክልል፤ የአፋር ክልል ዞኖች እና የሶማሌ ክልል ዞኖች በአብዛኛው ከቀላል እስከ 

መካከለኛ መጠን ያለው ዝናብ እንደሚኖራቸው የሚጠበቅ ሲሆን፤ በጥቂት ቦታዎች ላይ ደግሞ በተለይም 

ደቡብ አፋር፤ ምስራቅ ሸዋ እና የደቡብ የሀገሪቱ አከባቢዎች ላይ ከባድ ዝናብ ሊኖር እንደሚችል 

የትንበያ መረጃዎች ያሳያሉ። የተቀሩት የሀገሪቱ አካባቢዎች በአመዛኙ ደረቅ ሆነው ይሰነብታሉ። በሌላ 

በኩል በምዕራብ አማራ፤ ጋምቤላ እና በደቡብ ሶማሌ ክልል የሀገሪቱ ቆላማ ሥፍራዎች ላይ የቀኑ 

ከፍተኛ ሙቀት ከ35 ድግሪ ሴልሽየስ በላይ የሙቀት መጠን እንደሚኖራቸው የትንበያ መረጃዎች 

ይጠቁማሉ። 

 
ካርታ 6 እ.ኤ.አ. ከማርች 13-20‚ 2023 

የሚኖረዉ የዝናብ መጠን በሚ.ሜ. 
ካርታ7 እ.ኤ.አ. ከማርች 13-20‚ 2023 የሚኖረዉ የቀኑ  

ከፍተኛ የአየር ሙቀት መጠን በዲ.ሴ 

እ.ኤ.አ ከማርች 11-20/2023 የሚኖረው የአየር ሁኔታ አዝማሚያ በእርሻ 
ሥራ እንቅስቃሴ ላይ ሊያሳድር የሚችለው ተፅዕኖ 

  

በመደበኛ ሁኔታ በማርች ሁለተኛው አስር ቀናት የወቅቱ እርጥበት በጊዜም ሆነ በቦታ 

እየተጠናከረ የሚሄድበት ጊዜ ነው። ከዚህም ጋር ተያይዞ የበልግ ሰብል አምራች የሆኑ አካባቢዎች 

በስፋት የማሳ ዝግጅት የሚያከናውኑበትና ዘር የሚዘሩበት ወቅት ሲሆን፤ በተለይም የሰሜን ምሥራቅ፣ 

የምሥራቅ፣ የደቡብና የደቡብ ምሥራቅ የሀገሪቱ ክፍሎች በመጠንም ሆነ በሥርጭት የተጠናከረ 

እርጥበት የሚያገኙበት ጊዜ ነው።  
 

   በተሰጠው የአየር ሁኔታ ትንበያ መሰረት በሚቀጥሉት የማርች ሁለተኛው አስር ቀናት 

የእርጥበት ሁኔታው ከጊዜ ወደ ጊዜ እየተጠናከረ እንደሚሄድ የግብርና ሚቲዎሮሎጂ የትንበያ መረጃዎች 

ይጠቁማሉ፡፡ ይህም ሁኔታ በተለይም ለበልግ አብቃይ አካባቢዎች የማሳ ዝግጅት ለማድርግ እና 

የተለያዩ የበልግ ሰብሎችን ለመዝራት አዎንታዊ ሚና የሚኖረው ሲሆን፤ አስቀድመው ለተዘሩ የበልግ 

ወቅት ሰብሎችም ሆነ በአካባቢዎቹ ለሚበቅሉ ቋሚ ተክሎች እንዲሁም ለግጦሽ ሳርና ለመጠጥ ውሃ 

አቅርቦት በጎ ሚና ይኖረዋል። በአንፃሩም በተለያዩ ምክንያቶች ዘር ለመዝራት የዘገዩ አካባቢዎች 

የሚጠበቀውን እርጥበት ከግምት በማስገባት በቂ ዝግጅት ከወዲሁ እንዲያደርጉና እርጥበት አጠር የሆኑ 

አካባቢዎችም የሚገኘውን እርጥበት ከግንዛቤ ውስጥ በማስገባት ጥቅም ላይ ማዋል የሚያስችል የዝናብ 

ውኃ ለማሰባሰብና ለማከማቸት የሚያስችሉ ሥራዎችን በአግባቡና በትኩረት ተግባራዊ ማድረግ 

ያስፈልጋል። በተጨማሪም በመደበኛ ሁኔታ በዚህ ጊዜ ቀስ በቀስ እርጥበት ማግኘት የሚጀምሩት 

የደቡብና ደቡብ ምስራቅ የሀገሪቱ ክፍሎች እንደሚስፋፋና የሚጠበቀው እርጥበታማ ሁኔታ በደጋማው 

አካባቢ ለሚዘሩ ሰብሎችም ሆነ በአርብቶ አደር አካባቢዎች ለእንስሳት የግጦሽና የመጠጥ ውሀ 

አቅርቦትን ከማግኘት አንጻር ጠቀሜታ ይኖረዋል፡፡ በሌላ በኩል በአንዳንድ የሀገሪቱ ቆላማ ሥፍራዎች 

ላይ ከሚጠበቀው ከ35 ድግሪ ሴልሽየስ በላይ የቀኑ ከፍተኛ የሙቀት መጠን አንጻር እርጥበት አጠርና 

ከፍተኛ የውኃ ትነት ያለባቸው አካባቢዎች የውኃ ብክነትን ለመከላከል የሚያሰችሉ ዘዴዎችን ሊተገብሩ 

ይገባል፡፡ 

እ.ኤ.አ ከማርች 11-20/2023 የሚኖረው የአየር ሁኔታ አዝማሚያ በዉሀዉ 
ዘርፍ እንቅስቃሴ ላይ ሊያሳድር የሚችለው ተፅዕኖ 

 

      በሚቀጥሉት የማርች ሁለተኛው አስር ቀናት አብዛኛውን የበልግ እርጥበት ተጠቃሚ ተፋሰሶች 

የሚሸፍን ሲሆን፤ ከዚሁ ጋር ተያይዞ የሰሜን ምሥራቅ፣ የምሥራቅ፣ የደቡብና የደቡብ ምሥራቅ 

ተፋሰሶች በመጠንም ሆነ በሥርጭት የተስፋፋና የተጠናከረ እርጥበት እንደሚያገኙ የትንበያ 

መረጃዎቻችን ይጠቁማሉ፡፡ በመሆኑምአብዛኛው ኦሞ ጊቤ፣ ስምጥ ሸለቆ፣ አዋሽ፣ ገናሌ ዳዋ፣ የላይኛው 

እና መካከለኛ ዋቤ ሸበሌ፣ የላይኛው ባሮ አኮቦ፣ ተከዜ እና አባይ ተፋሰሶች ላይ ከመጠነኛ እስከ ከፍተኛ 

እርጥበት የሚያገኙ ሲሆን፤ ይህም ሁኔታ በመጠኑም ቢሆን የገጸ ምድር የውሃ መጠንን ሊያሻሽል 

እንደሚችል ይጠበቃል። በሌላ በኩል የሚጠበቀው ከፍተኛ መጠን ያለው እርጥበት በተለይም የጎርፍ 

ተጠቂ በሆኑ ተፋሰሶች ላይ ጉዳት እንዳያስከትል የሚመለከታቸው አካላት አስፈላጊውን ቅድመ ጥንቃቄ 

ከወዲሁ እንዲያደርጉ ይመከራሉ፡፡ በሌላ በኩል በአፋር ደናክል፣ በታችኛው ዋቤ ሸበሌ፣ ገናሌ ዳዋ እና 

ኦጋዴን መጠነኛ እርጥበት የሚያገኙ ሲሆን፤ የተቀሩት ተፋሰሶች ደረቅ እና ከፊል ደረቅ ሁኔታ 

ሊኖራቸው እንደሚችል ይጠበቃል፡፡   

 


